
Annotatsiya 
Ushbu maqolada Kongoning mustaqillikga erishish jarayonida rivojlangan mamlakatlarning olib borgan siyosati 

va Oʻzbekiston SSR bilan diplomatik munosabatlarida Kongo xalqiga nisbatan doʻstlik, qardoshlik tuygʻulariga amal qilib, 
oziq-ovqat mahsulotlari bilan yordam berganligi xususida fikr yuritilgan. 

Аннотация 
В данной статье рассматривается политика развитых стран в процессе обретения Конго 

независимости и установления дипломатических отношений Узбекистана с ССР, следуя чувствам дружбы и 
братства по отношению к конголезскому народу и помогая ему продуктами питания. 

Abstract 
This article discusses the policy of developed countries in the process of Congo's independence and 

Uzbekistan's diplomatic relations with the SSR, following the feelings of friendship and brotherhood towards the 
Congolese people and helping them with food products. 

 
Kalit soʻzlar: Kongo, Afrika qit’asi,oziq-ovqat, Mishel Debre, Fyulber Yuli, Tombolbaye, Chad, ittifoq, oziq-

ovqat, Gana. 
Ключевые слова: Конго, Африканский континент, еда, Мишель Дебре, Фулбер Юли, Томбалбай, Чад, 

союз, еда, Гана. 
Key words: Congo, African continent, food, Michel Debre, Fulber Yuli, Tombalbaye, Chad, union, food, Ghana. 

 
KIRISH 

Afrikada bir milliardga yaqin aholi istiqomat qiladi. Afrika insoniyatning beshigi sifatida 
koʻriladi. Aslida, taxminlarga qaraganda, qadimiy Karfagen shahri atrofida yashovchilar “afri” deb 
atalgan (“afar” “chang” degan maʼnoni anglatadi). Karfagen rimliklar tomonidan bosib olinganidan 
soʻng viloyat Afrika deb atala boshlandi. Keyinchalik butun mintaqa, keyinroq esa qitʼaga Afrika 
nomi berildi. 

Oʻzbekiston va Afrika oʻrtasidagi munosabatlar nisbatan qisqa tarixga ega, lekin muhim 
xalqaro voqealarni amalga oshirganlar. Ayni paytda, Oʻzbekiston va Afrika davlatlari oʻrtasidagi 
aloqalar asta-sekin kengaymoqda. Mavzuning dolzarbligi shundaki, hozirgi globallashuv jarayonida 
Oʻzbekistonning Afrika davlatlari bilan olib borgan aloqalari ildizlarini oʻrganish, uning siyosiy, 
iqtisodiy va ijtimoiy holati, madaniy aloqalarini oʻrganish juda muhim sanaladi. 

ADABIYOTLAR TAHLILI VA METODLAR 
Oʻzbekiston SSRning Afrika davlatlari bilan aloqalari birinchi navbatda, SSSR davlati orqali 

boʻlib oʻtgan.Shuning uchun bizga SSSR davrining xalqaro munosabatlar tarixshunosligi yordam 
beradi. Ushbu guruhning asarlari orasida eng mashhurlari quyidagilar: "История внешней 
политики СССР", второй том которого охватывает 1945-1985 годы. A.A.Gromiko va 
B.N.Ponomarevlar tomonidan tahrir qilingan kitoblarda SSSR tashqi siyosatining asosiy 
yoʻnalishlari, Sovet hukumati tomonidan olib borilayotgan asosiy tashabbuslar, xavfsizlik 
va hamkorlik boʻyicha sovet davlatinig tashqi siyosat strategiyasi aks ettirilgan. SSSR 
tashqi siyosatining shakllanishi, Afrika bilan hamkorlik aloqalarining rivojlanishi, milliy 
ozodlik harakatlariga koʻmaklashishi jarayoni «СССР в борьбе против колониализма и 
неоколониализма 1960 март 1986. Документы и материалы» kabi asarlarda mufassal bayon 
qilingan. 

Tadqiqot ishi tarixiylik tamoyili, xronologik va qiyosiy tahlil usullariga tayanadi. 
NATIJALAR VA MUHOKAMA 

1950-60-yillarda Afrika qitʼasi mamlakatlarining mustaqillikga erishish jarayonlari boshlandi. 
1960-yilda Fransiya bosh ministri Mishel Debre va Afrikadagi Uch davlat ( fransuz ittifoqiga 
kiradigan davlatlari) rahbarlari – Kongo Respublikasining prezidenti Fyulber Yuli, Chad 
respublikasining bosh ministri Tombolbaye, Markaziy Afrika Respublikasi hukumatining boshligʼi 
David Dako bu davlatlarning mustaqilligni tasdiqlaydigan bitimni imzoladilar. Bitimda keyingi 
vaqtlargacha fransuz ittifoqi umumiy organlari qaramogʻida boʻlgan funksiya va vakolatlarning 
fransuz maʼmurlari tomonidan ana shu territoriyalar hukumatlariga topshirish koʻzda tutiladi. 
Bundan tashqari hamkorlik bitimi deb ataladigan bitimlarning dastlabki bandlari imzolandi. Bu 
bitimlar ana shu uch davlatning fransuz ittifoqidagi yangi mavqeyi va ularning Fransiya bilan yangi 
munosabatlarini belgilab berdi. 1960-yillarda tuzilgan hamkorlik shartnomalari Kongoning 
mustaqilligi eʼlon qilingandan keyin imzolanadi. 

Rivojlangan mamlakatlarning Afrika mintaqasida olib borgan siyosati Kongoning ijtimoiy-
iqtisodiy sohalariga oʻzini taʼsirini koʻrsatdi. Shunday vaziyatda Sovet hukumati sovet xalqi Kongo 
xalqiga nisbatan doʻstlik, qardoshlik tuygʻulariga amal qilib, Kongo Respublikasiga oziq-ovqat bilan 
yordam berishga qaror qilganligi toʻgʻrisida Qizil Oʻzbekiston gazetasi matbuotida xabar berilgan. 
Gazetada maʼlumot keltirilishicha, 1960-yil 19-iyul erta bilan uchta IL-18 samolyoti Moskvadan 
parvoz qilib, Rim-Rabot-Akkra orqali Leopoldviga uchib ketdi. Sovet hukumati tomonidan Kongo 
Respublikasiga yuborilayotgan oziq-ovqatlarning birinchi partiyasi ana shu samolyotlarga ortilgan. 
“Leninogorsk” paroxodi yaqin kunlarda bugʻdoy, qand-shakar va quyultirilgan sut ortib Odessadan 
Kongoga joʻnaydi.  

Gana hukumati SSSRning Akradagi elchixonisi orqali Sovet hukumatiga murojaat qilib, 
Birlashgan Millatlar Tashkiloti Xavfsizlik Kengashining qaroriga muvofiq, Kongo Respublikasiga 
yuboriladigan Gana qoʻshinlarini Kongo Respublikasiga joʻnatishga yordam berishini iltimos qildi. 
Sovet hukumati Gana hukumatining ana shu istaklarini qoʻllab, bu iltimosni qondirishga qaror berdi. 
Shu maqsadda quyidagi tadbirlar amalga oshiriladi: Uchta IL-18 sovet samolyoti yordam tariqasida 
yuborilayotgan oziq-ovqatni Moskvadan Leopoldvilga( Kongo Respublikasi) yetkazib bergandan 
keyin Akkga joʻnatiladi va Gana qoʻshinlari Akkraga Leopoldvilga tashish uchun zarur boʻlganicha 
qatnaydi. Bundan tashqari , Gana qoʻshinlarini tashish maqsadida Sovet hukumati Gana 
hukumatining ana shuni iltimosiga muvofiq,qoʻshimcha ravishda ikkita IL-18 samolyotini ajratadi.Bu 
samolyotlar Ganaga yetib borishi bilanoq Gana qoʻshinlarini Kongo Respublikasiga tashishga 
kirishadi. 

XULOSA 
Xulosa qilib aytganda, XIX asrning 50-60-yillarida Afrika mintaqasi mamlakatlarining 

jumladan, Kongoning mustaqillikka erishish jarayonida rivojlangan mamlakatlarning olib borgan 
siyosati va Oʻzbekiston SSSR bilan diplomatik munosabatlarida Kongo xalqiga nisbatan doʻstlik, 
qardoshlik tuygʻulariga amal qilib, oziq-ovqat mahsulotlari bilan yordam berganligi xususida ayrim 
fikrlar bildirib oʻtilgan. 

